
Nunatsinni allaffissornerup nunatsinnut tulluartumik nutaamik aaqqissuuteqqinnissanut Naalakkersuisut 

periusissiamik suliaqaqqullugit peqquneqarnissaannik Inatsisartut aalajangiiffigisassaattut siunnersuut. 

Periusissiaq kingusinnerpaamik UPA2024-mi saqqummiunneqassaaq.  

(Inatsisartunut ilaasortaq Doris J. Jensen, Siumut) 

(Siullermeerneqarnera) 

 

Qujanaq Inatsisartunut ilaasortaq Doris J. Jensen siunnersuummut. 

 

Pingaarnerpaatut, Demokraatiniit isumaqarpugut, piffissanngortoq, uagut kalaallit nammineq 

inuiaqatigiinni atugarissaarnissamut ilusissamik nassaarnissarput. Qallunaat iliuusaat 

ilaaginnartarsinnaanngilagut neriulluta ingerlalluassasut. Allatut ajornartumik 

allannguerujussuartariaqarpugut, inuiaqatigiinni atugarissaarneq uagutsinnut kalaallinut 

tulluuttunngorlugu. Inuiaqatigiiunngilagut, annertoorsuarmik allaffissornermik nuannarisallit, ulluinnarni 

sumininnguanut allaat aalajangiisartussamik. Ileqqorinngilarput, pappilliarpassuarnik atuinissaq 

sumininnguamik angusaqarniarutta. Inuiaavugut, ajunngitsumik ingerlagutta naammagisaqartut. 

Nammineq inuunitsinni sapinngisamik annerpaamik aalajangeerusuppugut. Taamaattumik nammineq 

nunatsinnut inuiaqatigiillu ilusilersornerannut pissaaneq tigusariaqarparput, uagut nammineq 

eqqarsartaatsitsinnut namminerlu kulturitsinnut nallersuuttoq. 

Siunnersuuteqartup tunngavilersuinermini nunatta oqaluttuassartaa tamangajaat oqaluttuaraa. 

Periatarnerminili nunatta oqaluttuassartaa nutaanerusoq puigorlugu. 1979-imili 

Namminersornerulersimavugut, taamaattumillu tulluarpoq oqaatigissallugu, ukiorpassuit atorsimagatsigit 

allaffissornitta ilusaata allanngortinniarneranut. Aaamma tulluartuuvoq oqaatigissallugu, 

allannguinngitsoorsimanermut annerpaamik akisussaasuusut taakkuussasut partii, 1979-imili pissaanermik 

tigummiaaqarsimasoq. Taanna parti siunnersuuteqartup parteeraa. Taanna parti tassaavoq Siumut. 

 

Demokraatini nuannariinnarparput, Siumut maannakkut ilumooruppasimmagu pisortat allaffeqarfiata 

allanngortittariaqarnera. Taamaattumik isumaqarpugut, isuma pitsaasuusoq, iliuusissatut pilersaarumik 

siunnersuutigineqartutut sanasoqassappat, tassungali atatillugu piumasarisariaqarparput, iliuusissatut 

pilersaarut ersarissunik inassutitaqassasoq, qanoq ililluta pisortat allaffeqarfianni sulisut amerlassusai 

appartissinnaanerigut, ukiummi amerlasoorpassuit amerlingaluttuinnarsimammata. Isumaqarpugut, 

iliuusissatut pilersaarut ersarissumik pilersaaruteqassasoq, pisortat allaffeqarfianni atorfeqartut 

amerlassusaat minnerpaamik inissinneqassasut, 2015-imi amerlassusaattut. Kissaatigigaluarparpulli, 

amerlassusaat suli appartinneqarnerussasut. 

 

Taamatut oqaaseqaateqartillugu siunnersuut ataatsimiititaliami susassaqartumi oqaluusereqqinneqassasoq 

innersuussutigineqarpoq. 

